
annast þær.

Alþingi ályktar að skora á ríkisstjórnina að hlutast til um, að Skipaútgerð ríkis-
ins taki upp daglegar áætlunarferðir með vörur og farþega milli Vestmannaeyja og
Þorlákshafnar. Jafnframt verði undirbúin smíði skips, sem væri sérstaklega gert til
að sinna þessu verkefni þannig, að það veiti sem bezta þjónustu á sem hagkvæm-
astan hátt.

Greinargerð.

Af fjölmennari byggðarlögum landsins búa ekki önnur við eins erfiðar sam-
göngur og Vestmannaeyjar. Skipaútgerð ríkisins heldur uppi ferðum þangað, sem
undanfarið hafa verið með þeim hætti, að strandferðaskipið Herjólfur hefur farið
tvær ferðir á viku milli Reykjavíkur og Vestmannaeyja og öðru hverju á sumrin
milli Þorlákshafnar og Eyja. Flugfélag íslands áætlar ferðir milli Reykjavíkur og
Vestmannaeyja tvisvar á dag, en veðurskilyrði til þessa flugs eru oft mjög erfið, og
á árinu 1969 féllu flugferðir á þessari leið niður með öllu af völdum veðurs í 89 daga
og oft marga daga í röð. Auk þess voru margir dagar, sem annaðhvort morgunferð
eða kvöldferð féll niður eða áætlun raskaðist. Má nærri geta, hverjum erfiðleikum
þetta getur valdið, þegar fjórir dagar líða milli skipaferða og stundum meira, ef
ferðir raskast vegna bilana, viðgerða eða annarra orsaka.

Nútíma atvinnulíf krefst örra og traustra samgangna, og nútímafólk vill geta
komízt ferða sinna án óvæntra tafa. Í Vestmannaeyjum búa á sjötta þúsund manns,
sem starfa nær eingöngu við útflutnings framleiðslu, enda leggja þeir til hennar drýgri
skerf en flestir aðrir, en sækja aftur á móti flesta aðdrætti sína til annarra lands-
hluta. Eyjabúar eru að sjálfsögðu öðrum fremur háðir skipulögðum ferðum, og
leggur það þjóðfélaginu þær skyldur á herðar að tryggja þeim þær.

Skipaútgerð ríkisins hefur því skyldur að rækja við Vestmanneyinga, og þær
birtast í fleira en því, sem hér var sagt. Þeir hafa lengi verið meðal beztu viðskipta-
manna hennar. Herjólfur, sem einkum hefur stundað Vestmannaeyjasiglingar. hefur
hagstæðasta rekstrarafkomu strandferðaskipanna. Fróðlegt er að skoða flutninga-
skýrslur Ríkisskips. Þær sýna, að til Vestmannaeyja er flutt meira vörumagn en til
nokkurrar annarrar hafnar og er Reykjavík þá ekki undanskilin og frá Vestmanna-
eyjum er flutt meira en frá nokkurri annarri höfn nema Reykjavík. Fleiri farþegar
voru á árinu 1969 fluttir til og frá Vestmannaeyjum en til og frá nokkurri annarri
höfn, Iíka Reykjavik. Þetta á skýringu sína í þvi, hve margir farþegar voru í þeim
tiltölulega fáu ferðum, sem farnar voru milli Þorlákshafnar og Eyja.

Á síðustu árum hefur skapazt ný flutningaþörf. en það eru bifreiðar ferðafólks.
Í Vestmannaeyjum voru um s. l. áramót 600 bifreiðar, þar af 488 litlar fólksflutn-
ingabifreiðar, sem flestar eru einkabifreiðar, og eigendur þeirra hafa fullan hug á
að ferðast um landið með fjölskyldur sínar eins og aðrir, og þeir eiga sanngimis-
kröfu á því. að þeim sé auðveldaður aðgangur að þjóðvegakerfinu, sem þeir greiða
til skatta og skyldur eins og landsmenn yfirleitt og bifreiðaeigendur sérstaklega.

Það hníga að því margvísleg rök, að Þorlákshöfn sé sá staður í landi, sem eðli-
legast sé, að siglingar til Eyja séu stundaðar frá. Er það fyrst að nefna. að þar er
sú höfn í landi, sem næst er eyjunum. Þar í milli er 3% stundar sigling i stað 10
stunda milli Reykjavikur og Eyja. Frá Þorlákshöfn til Reykjavíkur er svo rúmlega
klukkustundar akstur, og gefur auga leið, hversu miklu þægilegri sú ferð er farþeg-
um en sigling fyrir Reykjanes. Þá ber einnig að minna á það, að miklir aðdrættir
Vestmanneyinga koma einmitt úr sveitunum austan fjalls, þ. á m. mjólkin og annað
nýmeti, einmitt þær vörur, sem verst þola tímafreka flutninga.



Að vísu fer einnig til Vestmannaeyja mikið af vörum úr Reykjavík, þ. á m. inn-
fluttar vörur, sem skipað er upp úr millilanda skipum í Reykjavík, og mikið af vör-
um frá Vestmannaeyjum fer einnig til Reykjavíkur. Kemur þá til athugunar, hvort
láta á nýju vöruflutningaskipin, Heklu og Esju, koma við í Eyjum í ferðum sínum
austur um land eða skipuleggja flutninga á landi milli Reykjavíkur og Þorláks-
hafnar í sambandi við Vestmannaeyjasiglingarnar eða hvort tveggja.

Það var mikil samgöngubót, þegar Herjólfur kom til sögunnar fyrir meira! en
áratug. Nú síðstu árin hefur hann verið tekinn nokkuð úr Vestmannaeyjasiglingun-
um til annarra þarfa, en þegar nýju vöruflutningaskipin eru bæði komin í notkun.
má gera ráð fyrir, að Herjólfur geti aftur sinnt Vestmannaeyjum i ríkari mæli. Það
yrði þó væntanlega aðeins til bráðabirgða. Flutningaþarfirnar eru breyttar, og þess
er vart að vænta, að Herjólfur anni þeim á hagkvæman hátt, sízt á nýrri siglinga-
leið, og verður því að gera ráð fyrir, að nýtt skip þurfi að smíða, sem verði við það
miðað að sinna þessum verkefnum á sem hagfelldastan hátt.

Eftir þann framkvæmdaáfanga í Þorlákshöfn, sem lauk fyrir nokkrum árum,
verður hún að teljast nægilega örugg höfn fyrir slíkar áætlunarsiglingar. Fastar
daglegar siglingar þaðan til Vestmannaeyja yrðu ekki aðeins mikil samgöngubót
fyrir Eyjarnar, heldur yrðu þær einnig til að auka umsvif og athafnir í Þorlákshöfn,
en að hvoru tveggja er rík ástæða til að stuðla.


